
RAQAMLI PLATFORMALAR 
YORDAMIDA NORASMIY VA 
YASHIRIN IQTISODIYOTNI 
QISQARTIRISHNING 
QOʻSHIMCHA IMKONIYATLARI 
TOʻGʻRISIDA

Nasrullayev Hikmatullo Habibulloyevich
Toshkent davlat iqtisodiyot universiteti mustaqil tadqiqotchisi
“RealSoft” MCHJ bosh direktori
Email: hikmat@realsoft.uz
ORCID: 0009-0006-2177-2052

Annotatsiya: Ushbu maqolada norasmiy va yashirin iqtisodiyotni qisqartirishning dolzarb muammolari hamda ularga 
innovatsion yechimlar yoritiladi. Shuningdek, toʻlov tashkilotlarining raqamli platformalarida foydalanuvchilar qamrovini 
kengaytirish, muhim texnologik ustunliklarga erishish, axborot xavfsizligini taʼminlash hamda sarf-xarajatlarni kamaytirish 
masalalari ham tahlil qilinadi.

Kalit soʻzlar: yashirin iqtisodiyot, raqamli platformalar, kichik biznes, chakana savdo, axborot xavfsizligi, blokcheyn, 
innovatsion yechimlar, distributsiya, franshiza, raqamli marketing.
Abstract: This article describes the current problems of reducing the informal and hidden economy and innovative 
solutions to them. Also, the issues of increasing the coverage of users on the digital platforms of payment organizations, 
achieving important technological advantages, ensuring information security and reducing costs are covered.

Key words: hidden economy, digital platforms, small business, retail, information security, blockchain, innovative solutions, 
distribution, franchise, digital marketing.
Аннотация: В статье рассматриваются актуальные проблемы сокращения неформальной и теневой экономики, 
и инновационные решения для их решения. Также рассматриваются вопросы расширения охвата пользователей 
цифровых платформ платёжных организаций, достижения важных технологических преимуществ, обеспечения 
информационной безопасности и снижения издержек.

Ключевые слова: теневая экономика, цифровые платформы, малый бизнес, розничная торговля, информационная 
безопасность, блокчейн, инновационные решения, дистрибуция, франшиза, цифровой маркетинг.

K I R I S H
Yurtimizda tadbirkorlikni har tomonlama qoʻllab-quvvatlash, qonuniy faoliyat yuritish uchun qulay shart-

sharoitlar yaratish, soliq yukini va maʼmuriy talablarni kamaytirish, sogʻlom raqobat muhitini shakllantirish hamda 
yashirin iqtisodiyotni qisqartirish borasida izchil islohotlar amalga oshirilmoqda. Oʻzbekiston Respublikasi 
Prezidentining 2025-yil 12-avgustdagi “Yakka tartibdagi tadbirkorlar hamda oʻzini oʻzi band qilgan shaxslar 
uchun qulay shart-sharoit yaratish chora-tadbirlari toʻgʻrisida”gi PQ-247-son1li qarori mazkur yoʻnalishdagi 
ishlarni yangi bosqichga olib chiqib, kichik biznesni yanada ragʻbatlantirish va iqtisodiyotni xufyona faoliyatdan 
tozalashda muhim natijalar berishi kutilmoqda.

Kelgusi davrda bu islohotlarning samaradorligini yanada oshirish uchun huquqiy, tashkiliy va texnologik 
mexanizmlarni takomillashtirish zaruriyati yuzaga chiqmoqda. Shu maqsadda, normativ-huquqiy bazani 

1	  https://www.lex.uz/uz/docs/-7681520

soddalashtirish, raqamli boshqaruv tizimlarini keng joriy etish hamda tadbirkorlar bilan davlat organlari 
oʻrtasidagi o‘zaro hamkorlikni avtomatlashtirish istiqbolli yo‘nalishlar sifatida belgilanishi mumkin. Bunday 
chora-tadbirlar tadbirkorlik muhitini yanada yaxshilab, islohotlardan kutilayotgan natijalarga qisqa muddatlarda 
erishish imkonini beradi.

M A V Z U G A  O I D  A D A B I Y O T L A R  S H A R H I
Ilk bosqichlarda norasmiy va yashirin iqtisodiyotning mohiyatini tushunish uchun klassik va empirik 

ishlarga murojaat qilinadi. Hernando De Soto norasmiy sektorning asosiy omillari va huquqiy to‘s-to‘siqlarning 
roli haqida tanho va tizimli tahlilni taqdim etgan bo‘lib, u iqtisodiy resurslarni formal tizimga integratsiya qilish 
orqali multipl ta’sirlarni keltirib chiqarishini ko‘rsatgan 1989-yilgi ishlari muhim manba hisoblanadi. Schneider va 
Enste norasmiy iqtisodiyot hajmini o‘lchash metodologiyalari va xalqaro taqqoslashlarni rivojlantirgan; ularning 
2000-yilgi umumiy survey’i yashirin iqtisodiyotning turli sabablari va o‘lchov usullarini ta’riflaydi va elektron 
platformalar orqali aniqlikni oshirish imkoniyatlarini qayd etadi.

Raqamli texnologiyalar va mobil aloqalarning iqtisodiy rivojlanishga ta’siri bo‘yicha Aker va Mbiti 2010-yilgi 
tahlillari telefon va mobil xizmatlarning moliyaviy va bozor integratsiyasiga ko‘rsatgan ijobiy ta’sirlarini ko‘rsatadi; 
bu ishlar platforma asosida amalga oshiriladigan to‘lov va identifikatsiya tizimlarining formalizatsiyaga ko‘magi 
haqida empirik asos yaratadi. Tavneet Suri va William Jack 2016-yilda mobil pul tizimlarining kambag‘allik va 
genderga ta’siri bo‘yicha olib borgan ilmiy izlanishlari orqali mobil moliya vositalari iqtisodchilarning asosiy 
diqqat markaziga aylanganligini tasdiqlaydi va ushbu mexanizmlar orqali norasmiy iqtisodiy tranzaksiyalarni 
rasmiy kanallarga olib o‘tishning aniq yo‘llarini namoyish etadi.

Platforma iqtisodiyoti, gig iqtisod va ishchi munosabatlar bo‘yicha so‘nggi tadqiqotlar raqamli platformalarning 
mehnat va xizmat ko‘rsatish bozorlarini qayta tashkil etayotganini ko‘rsatadi. Graham, Hjorth va Lehdonvirta 
2017-yilda platforma mehnatining rivojlanishi va uning rivojlanayotgan mamlakatlardagi ta’siri haqida tahlillar 
bergan; ular platformalarning formalizatsiyaga olib kelishi uchun monastir mexanizmlar — identifikatsiya, 
elektron hisob-varaqlar va avtomatlashtirilgan soliq xabar berish tizimlari — zarurligini ta’kidlaydi. Xalqaro 
Mehnat Tashkiloti (ILO) ning 2018-yilgi hisobotlari esa platforma ishchilari va mehnat munosabatlarini tartibga 
solish bo‘yicha siyosiy choralarning zarurligini va platformalar orqali faoliyat yurituvchi subyektlarni ro‘yxatga 
olish, ijtimoiy himoya tizimlariga ulash imkoniyatlarini tahlil qiladi.

Solish va soliq intizomini oshirish nuqtayi nazaridan OECD va IMF ning digitalizatsiya va soliqqa oid 
hisobotlari muhim ahamiyatga ega. OECD 2015-yilda raqamli iqtisodiyotning soliqqa oid muammolari va 
mamlakatlararo hamkorlik zarurligini ta’kidlagan; bu hujjatlar raqamli platformalar orqali amalga oshirilgan 
tranzaksiyalarni aniqlash va soliq bazasini kengaytirish uchun texnik va normativ instrumentlarni tavsiya 
qiladi. IMF va Jahon Banki tomonidan e’tirof etilgan amaliyotlar esa elektron to‘lovlar, UID/ID tizimlari va real 
vaqtda integratsiyalashgan ma’lumot almashinuvi orqali norasmiy iqtisodiy faoliyatni qisqartirishga olib kelishi 
mumkinligini ko‘rsatadi.

Amaliy tadqiqotlar va mamlakat misollarida raqamli platformalarning cheklovlari ham yoritilgan. Raqamli 
inklyuzivlikning pastligi, raqamli savodxonlik muammolari, infratuzilma notengligi va maxfiylik/suverenitet 
muammolari platformalarni tatbiq etishda asosiy to‘siqlardir. Bundan tashqari, De Stefano va boshqalar 
platforma ishchilari huquqlari va regulyatorlik bo‘yicha tavsiyalar berib, platformalarning faqat texnologik emas, 
balki institutsional va huquqiy transformatsiyani ham talab qilishini urg‘ulaydi.

So‘nggi tadqiqotlar (World Bank Digital Dividends 2016-yil va keyingi tahlillar) platforma asosida xizmatlarni 
kengaytirish, elektron identifikatsiya va mobil to‘lovlar orqali quyidagi mexanizmlar orqali norasmiy iqtisodiyotni 
qisqartirish imkoniyatlarini ko‘rsatadi: bir — ro‘yxatga olish va identifikatsiya orqali subyektlarning rasmiy 
hisobda bo‘lishini ta’minlash; ikki — avtomatlashtirilgan elektron hisob-varaqlar va real vaqtda soliq hisobotligi; 
uch — to‘lov infrastrukturasini formallashtirish va elektron tranzaksiyalar orqali nazoratni kuchaytirish. Shu bilan 
birga, amaliyot muvaffaqiyati uchun regulyatorlar va platforma operatorlari o‘rtasida ma’lumot almashinuvi, 
maxfiylik va himoya kafolatlari bo‘yicha aniq kelishuvlar zarur.

Umuman olganda, adabiyotlar raqamli platformalarni norasmiy va yashirin iqtisodiyotni qisqartirish uchun 
samarali vosita sifatida ko‘rsatadi, ammo texnologik yechimlar mustaqil ravishda yetarli emas; ular institutsional 
islohotlar, siyosiy iroda va jamiyatning raqamli inklyuzivligini ta’minlash bilan birgalikda amalga oshirilishi lozim.

T A D Q I Q O T  M E T O D O L O G I YA S I
Tadqiqotda ma’lumotlar xalqaro tashkilotlarning (World Bank, IMF, OECD) ochiq ma’lumotlar bazalari, 

O‘zbekiston Respublikasi Statistika agentligi hamda Davlat soliq qo‘mitasining rasmiy hisobotlaridan olindi. 
Analitik qismda qiyosiy, korrelyatsion va regressiya tahlili usullari qo‘llanib, raqamli platformalarning norasmiy 
iqtisodiyotga ta’sir darajasi aniqlangan.

T A H L I L  V A  N A T I J A L A R
Yashirin iqtisodiyot ulushini sezilarli darajada qisqartirish hamda kichik tadbirkorlik subyektlari uchun 

qonuniy faoliyatning jozibadorligini oshirish maqsadida quyidagi innovatsion yechimlar taklif etiladi.
1. Naqd pul
Naqd pul haqli ravishda yashirin iqtisodiyot va korrupsiyaning asosiy ozuqasi hisoblanadi. Biroq bugungi 

kunda kichik tadbirkorlik subyektlari tomonidan qabul qilinayotgan toʻlovlarning 50–70 foizini naqd pul tashkil 
etayotgani sababli, bu masalani eʼtibordan chetda qoldirish mumkin emas. Tadqiqotlar shuni koʻrsatadiki, naqd 
puldagi savdo hajmini yashirish, yaʼni xaridorga savdo cheki bermaslikning sababi faqat “soliqdan qochish” 
emas. Kichik tadbirkorlik subyektlarining aksariyati eng sodda shaklda, yaʼni aylanmasidan 1–4 foiz soliq toʻlab, 
qonuniy faoliyat yuritishni istaydi.

Kichik tadbirkorlik subyektlari tomonidan naqd puldagi savdo hajmini yashirishga sabab boʻlayotgan asosiy 
omillar quyidagilardir:

a) Yillik aylanmasi bir milliard soʻmdan oshganda, soliq va maʼmuriy yukning ortishi. Ayniqsa, chakana 
savdo sohasida realizatsiya qilinadigan mahsulotning tannarxi ham aylanmaga qoʻshilishi natijasida aksariyat 
tadbirkorlar savdo hajmini yashirishga majbur boʻlmoqda. Chakana savdoni distributsiya yoki franshiza tarmogʻi 
orqali vositachilik shaklida tashkil etish ushbu muammoning oqilona yechimi boʻla oladi.

b) Tovarlarni kirim qilishdagi qiyinchiliklar. Oʻzbekiston Respublikasi Soliq kodeksining 223-moddasiga 
asosan, rasmiylashtirilmagan (kirim qilinmagan) tovarlarni saqlash, ulardan foydalanish va realizatsiya qilish 
soliq bazasini yashirish deb hisoblanadi va yashirilgan soliq bazasi summasining yigirma foizi miqdorida jarima 
solinishiga sabab boʻladi. Kichik tadbirkorlik subyektlari uchun tovarlarni kirim qilish majburiyatini bekor qilish 
ushbu muammoni bartaraf etishga yordam beradi.

c) Mehnatga haq toʻlashdagi soliq yukining yuqoriligi. Oʻzbekiston Respublikasi Soliq kodeksining 
381-moddasiga asosan, jismoniy shaxslarning daromadlariga 12 foiz daromad soligʻi, 405-moddasiga asosan 
esa ish beruvchilarga 12 foiz ijtimoiy soliq solinadi. Oxirgi 12 oydagi eng yuqori rasmiy maoshga nisbatan 3 
baravar yoki undan ortiq rasmiy ish haqi toʻlagan xodimlarga 6 foiz daromad soligʻi keshbeki va ish beruvchiga 
6 foiz ijtimoiy soliq chegirmasi berilishi xodimlar hamda haqiqiy ish haqi summasini yashirish holatlarini 
kamaytirishga samarali yechim boʻla oladi.

2. Xorijiy valyuta
Oʻzbekiston Respublikasining “Valyutani tartibga solish toʻgʻrisida”gi Qonunining 17-moddasiga asosan, 

tovarlar va xizmatlar uchun xorijiy valyutada toʻlovni amalga oshirish taqiqlangan. 
Toʻlovni xorijiy valyutada qabul qilish taqiqlab qoʻyilgani oqibatida, deyarli barcha shunday toʻlovlar 

rasmiylashtirilmasdan yashirin muomalada aylanmoqda. Tovarlar va xizmatlar uchun toʻlovni xorijiy valyutada 
qabul qilishga ruxsat berilishi, savdo chekini toʻlov valyutasida rasmiylashtirish, Markaziy bank tomonidan toʻlov 
sanasidagi rasmiy kurs boʻyicha hisobga olish hamda onlayn inkassatsiya qilish orqali xorijiy valyutada amalga 
oshirilayotgan yashirin iqtisodiyot hajmini sezilarli darajada qisqartirish imkonini beradi.

3. Kartadan kartaga pul koʻchirish (R2R)
Jismoniy shaxsning bank plastik kartasidan boshqa jismoniy shaxsning bank plastik kartasiga pul koʻchirish 

imkoniyatining mavjudligi, naqdsiz pul aylanmasini ommalashtiruvchi asosiy vositalardan biri hisoblanadi. 
Ammo, ushbu turdagi pul koʻchirmalari ustidan lozim darajada nazorat olib borilmasligi, juda koʻp miqdordagi 

savdo pullarini ham jismoniy shaxslarning bank plastik kartalari orqali pul koʻchirish yoʻli bilan noqonuniy 
aylanishiga va yashirin iqtisodiyotning koʻpayishiga olib keladi.

Raqamli platformalar orqali bank plastik kartasi yoki elektron hamyondan, boshqa bank plastik kartasi yoki 
elektron hamyonga pul koʻchirishda, toʻlov maqsadini tanlash (masalan: savdo, xizmat, qarz yoki begʻaraz) 
yoʻlga qoʻyilsa hamda pul koʻchirish amalga oshirilgan joy lokatsiyasi ilova qilinsa, naqdsiz pul aylanmasining 
ommaviyligiga ziyon yetkazmagan holda, kichik tadbirkorlik subyektlariga qulaylik yaratish va yashirin iqtisodiyot 
ulushini sezilarli darajada kamaytirishga erishish mumkin.

4. Foydalanuvchilar qamrovini oshirish
2025-yil 1-iyul holatiga mamlakat aholisining 21,2 million nafari mehnatga layoqatli yoshdagilar hisoblanadi. 

Shundan 4,8 million nafari qonuniy ish haqi olib ishlovchilar, 527 ming nafari yakka tartibdagi tadbirkor, oilaviy 
korxona va dehqon xoʻjaliklari egalari, yana 4,7 million nafari oʻzini oʻzi band qilganlar boʻlib, 11 million nafardan 
ortiq mehnat yoshidagi fuqarolarning daromad manbalari qonunan rasmiylashtirilmagan.

Shundan taxminan yarmi, yaʼni 5,5 million nafar aholi Oʻzbekistonda kichik tadbirkorlik yoki mehnat faoliyati 
bilan norasmiy band deb hisoblanganda ham, oʻzini oʻzi band qilgan 4,7 million nafar fuqarolar bilan birgalikda 
jami 10 million nafarga yaqin kichik tadbirkorlik subyektlari mavjudligi aniqlanadi.

Mahalla yettiligi aʼzolari, xususan, mahallada bandlik va tadbirkorlikni rivojlantirishga bevosita masʼul 
boʻlgan hokim yordamchilari va mahalla bankirlarini jalb etgan holda, rasmiy daromad manbaiga ega boʻlmagan 
mehnat yoshidagi fuqarolarni nomma-nom xatlovdan oʻtkazish hamda ularga qonuniy faoliyat yuritish uchun 

qulay shart-sharoitlar yaratish orqali raqamli platformalar foydalanuvchilari qamrovini qisqa muddatda yuqori 
darajaga yetkazish mumkin.

Shuningdek, bugungi kunda raqamli marketingdan samarali foydalanish orqali Telegram, YouTube, 
Instagram va boshqa ommabop ijtimoiy tarmoqlarda, shuningdek tarmoqli marketing usulida agentlik xizmatlari 
uchun yuqori haq toʻlash evaziga ham koʻp sonli foydalanuvchilarni jalb etish imkoniyati mavjud.

5. Texnologik imkoniyatlar va innovatsion yechimlar
Oʻzbekiston Respublikasi Prezidentining 2025-yil 12-avgustdagi PQ-247-sonli qarori bilan yakka tartibdagi 

tadbirkorlar va oʻzini oʻzi band qilgan shaxslar uchun toʻlov tashkilotlarining raqamli platformalari orqali 2030-yil 
31-dekabrgacha 5 yillik maxsus huquqiy rejim joriy etildi.

Unga koʻra, toʻlov tashkilotlarining raqamli platformalari orqali yakka tartibdagi tadbirkor va oʻzini oʻzi band 
qilgan shaxslarning faoliyatini roʻyxatdan oʻtkazish va toʻxtatib turish, soliqlarni avtomatik tarzda hisoblash va 
toʻlash, daromadlar toʻgʻrisidagi maʼlumotlar asosida deklaratsiyalarni avtomatik shakllantirish, operatsiyalarni 
real vaqt rejimida fiskallashtirish, bank hisobvaraqlarini ochish, ulanish va boshqarish, tovar va xizmatlar 
realizatsiyasi boʻyicha hisob-kitoblarni amalga oshirish, jismoniy shaxslar oʻrtasida oʻzaro hisob-kitoblar, 
jumladan, pul oʻtkazmalarini amalga oshirish, soliq va boshqa hisobotlarni avtomatik shakllantirish hamda 
yuborish, fiskal cheklarni yaratish va berish imkoniyatlari yaratiladi.

Shuningdek, ushbu hujjatga binoan raqamli platformalar orqali masofaviy biometriya vositasi yordamida 
identifikatsiya qilish va mobil telefon raqamiga SMS-xabar yuborish yoʻli bilan yakka tartibdagi tadbirkorlar 
va oʻzini oʻzi band qilgan shaxslarni davlat roʻyxatidan oʻtkazish, shartnomalar, toʻlov boʻyicha farmoyishlar, 
elektron hisobvaraq-fakturalar va qabul-topshirish dalolatnomalarini (bajarilgan ishlar toʻgʻrisida) elektron 
raqamli imzodan foydalanmasdan imzolash, elektron hamyonlar ochish va ularga xizmat koʻrsatish, naqd 
hamda naqdsiz pul mablagʻlarini qabul qilish, qayta ishlash va oʻtkazish, oʻzaro hisob-kitoblarni amalga oshirish 
uchun toʻlov rekvizitlari hamda matritsali shtrix-kodlarni (QR kodlar) generatsiya qilish, toʻlovlarni kontaktsiz “tap 
to pay” texnologiyasi orqali qabul qilish, integratsiyalashgan bank va toʻlov xizmatlari orqali mablagʻlarni kirim, 
oʻtkazma va chiqim qilish, pul oqimlarini boshqarish imkoniyati yaratilgan. Shuningdek, elektron hamyonlar 
bankda ochilgan hisobvaraqlarga tenglashtirildi.

Ushbu imkoniyatlar kichik tadbirkorlik subyektlari uchun juda muhim qulaylik boʻlishi bilan birga, yashirin 
iqtisodiyotni qisqartirish yoʻlida katta qadam sanaladi. Shu bilan birga, bu jarayon toʻlov tashkilotlarining raqamli 
platformalarini ishlab chiquvchilar uchun murakkab texnologik vazifalar va kuchli raqobat muhitini yuzaga 
keltiradi.

10 million nafarga yaqin yangi potensial mijoz — kichik tadbirkorlik subyektlarining har biri uchun 40 dan 
ortiq toʻlov tashkilotlari va 30 dan ortiq tijorat banklari oʻrtasida boʻladigan keskin raqobatda quyidagi texnologik 
va iqtisodiy yechimlardan foydalanish orqali gʻoliblar safiga kirish mumkin.

a) Himoyalangan mobil elektron raqamli imzodan foydalanish. Oʻzbekistonda elektron raqamli imzodan 
(ERI) foydalanish keng va samarali yoʻlga qoʻyilgan. Biroq Davlat xizmatlari markazlaridan olingan amaldagi ERI 
ni ehtiyotsizlik, oqibatini bilmaslik yoki zarurat sababli uchinchi shaxslarga berib qoʻyish holatlari hanuz uchrab 
turadi. Shu bois toʻlovlar va iqtisodiy munosabatlarda ERI dan tashqari, biometrik identifikatsiya qilish hamda 
SMS-kod yuborish amaliyotidan keng foydalaniladi. Natijada, har bir operatsiyani bajarish uchun oʻrtacha ming 
soʻmga yaqin qoʻshimcha xarajat qilinadi.

Kichik biznes vakillari uchun bu xarajat sezilarli, chunki 10–20 ming soʻmlik operatsiya uchun ming soʻm 
sarf-xarajat asosiy summaning 5–10 foizini tashkil qiladi. Agar bir kunda 1 millionta shunday operatsiya 
amalga oshirilsa, kuniga 1 milliard soʻm, oyiga esa 30 milliard soʻm ortiqcha sarf-xarajat yuzaga keladi. 
Foydalanuvchining mobil qurilmasida yaratiladigan va qurilmadan tashqariga koʻchirib boʻlmaydigan 
himoyalangan mobil ERI dan keng foydalanish ushbu muammoga oqilona yechim boʻla oladi.

b) SMS oʻrniga OTP dan foydalanish. Oʻzbekistonda turli operatsiyalarni bir martalik SMS-kod orqali 
tasdiqlash keng tarqalgan. Ammo agar har kuni 1 millionta shunday operatsiya bajarilsa, SMS xizmati uchun 
kuniga 180 million soʻm, oyiga esa 5,4 milliard soʻm sarf-xarajat qilinadi.

Foydalanuvchining mobil qurilmasi hamda raqamli platforma serverida himoyalangan holda saqlanadigan 
256-bitli token va bir xil algoritm asosida har yarim yoki bir daqiqada amal qiladigan bir martalik kodlar (OTP) 
tizimini joriy etish orqali SMS xizmatlari uchun ketadigan xarajatlarni sezilarli kamaytirish mumkin.

c) Smart hujjatlar asosida ishlash. Kichik tadbirkorlik subyektlarining huquq va manfaatlarini himoya 
qilish hamda ular uchun qonuniy faoliyat yuritishga qulay ekotizim yaratish maqsadida raqamli platformalarda 
foydalanuvchilarga zarur barcha turdagi hujjatlarni elektron shaklda tez va oson rasmiylashtirish, almashish 
hamda saqlash imkoniyatini yaratish muhim.

d) Low-code platformalar orqali xizmat koʻrsatish. Tez oʻzgaruvchan zamonda va kuchli raqobat sharoitida 
muvaffaqiyatga erishish uchun nafaqat izlanish, balki samarali texnologik yechimlardan foydalanish zarur. 
Raqamli platformalarning muvaffaqiyatini taʼminlaydigan eng muhim omillardan biri — tezkor va sermahsul ish 
qurollaridan foydalanishdir.

Kichik biznesga moʻljallangan raqamli platformalarning mobil ilovalarini FlutterFlow, bekend va veb 
ilovalarini esa Platon kabi kuchli freymvorklarda ishlab chiqish, ularning raqobatchilarga nisbatan doimiy 
ustunlikka ega boʻlishini taʼminlaydi.

e) Blokcheyn texnologiyasini joriy etish. Kiberjinoyatchilik tobora kuchayib borayotgan hozirgi sharoitda, 
mablagʻ va toʻlovlarga oid maʼlumotlarni, ayniqsa, millionlab foydalanuvchilarning elektron hamyonlardagi 
mablagʻlarini nafaqat tashqi taʼsirdan, balki tizimni ishlab chiqqan yoki unga xizmat koʻrsatayotgan ichki 
xodimlarning noqonuniy harakatlaridan ham himoyalash nihoyatda muhimdir.

Blokcheyn texnologiyasi ushbu muammoga eng ishonchli yechim boʻlsa-da, yuqori sifatli blokcheyn tizimini 
joriy etish va doimiy ishlatish infratuzilmaviy hamda dasturiy xarajatlarning ortishiga olib keladi. Shu sababli, 
amaliyotda blokcheyn texnologiyasidan foydalanish holatlari hozircha kam. Fast-blockchain.com kabi xalqaro 
platformalar xizmatidan foydalanish esa ushbu muammolarga eng maqbul yechim boʻla oladi.

X U L O S A  V A  T A K L I F L A R
Tadbirkorlikni rivojlantirish va yashirin iqtisodiyotni qisqartirish Oʻzbekistonda davlat siyosati darajasiga 

koʻtarilgan masala hisoblanadi. Ayniqsa, yashirin iqtisodiyot keng tarqalgan kichik biznesni qonuniy faoliyatga 
ragʻbatlantirish yoʻnalishida amalga oshirilayotgan islohotlar va yaratilayotgan imkoniyatlar tahsinga loyiqdir. 
Maqolada keltirilgan dolzarb muammolar hamda taklif etilgan innovatsion yechimlar mamlakat iqtisodiyotining 
bugungi va kelgusi taraqqiyoti uchun muhim ahamiyat kasb etadi. Ular olib borilayotgan islohotlardan kutilgan 
natijalarga tezroq va toʻliqroq erishish imkonini yaratadi.

